له  دیجله‌وه به‌ره‌و دۆناو

عێراقیه‌كان له تاراوگه

نزیكه‌ی ٤٠٠٠ تا ٥٠٠٠ عێراقی به‌پێی هه‌ڵسه‌نگاندنی جیاوازی خودی عێراقیه‌كان له نه‌مسادا ده‌ژین. به به‌راوردكردن له‌گه‌ڵ به‌ریتانیا، ئێران، سوریا، ئوردون یاخود وڵاته یه‌كگرتووه‌كان ئه‌مه ژماره‌یه‌كی یه‌كجار كه‌مه. له گیروگرفته‌كانیاندا هه‌موو چه‌ڵه‌مه‌كانی  ناو عێراقی پاش سه‌دام حوسه‌ین ڕه‌نگده‌داته‌وه، هه‌روه‌ك ده‌رده‌سه‌ری گه‌ڕاوه‌كان و ئه‌وانه‌ی له تاراوگه‌ن.
له كانونی یه‌كه‌می ٢٠٠٥ بۆ یه‌كه‌م جار عێراقیه‌كانی دووره و‌وڵات توانیان ڕاسته‌وخۆ له باڵوێزخانه‌ی خۆیان له ڤێنا ده‌نگبده‌ن. به‌شداربوونی هه‌ڵبژاردن  بۆ زۆربه‌ی یاریده‌ده‌رانی هه‌ڵبژاردن خه‌یبه‌تێك بوو. له‌گه‌ڵ ئه‌وه‌شدا، به‌تایبه‌تی ئه‌وانه پێیان خۆش بوو كه به‌درێژایی ساڵانی ئاواره‌ییان چالاكی سیاسیان ده‌كرد و هه‌لی هه‌ڵبژاردنیان بۆ ڕه‌خسا بوو.

 "پێش چه‌ند ساڵێك له‌مه‌وبه‌ر له خه‌ویشمدا نه‌بوو  كه من ئه‌مه به‌ چاو ببینم" نه‌ریمان ده‌ربه‌ندی دڵخۆشه‌ به‌مه، جه‌نگاوه‌رێكی كۆنی ی ن ك كه خه‌ڵكی خانه‌قینه و پاش ئه‌وه‌ی له باڵوێزخانه‌ی عێراق ده‌نگی دا ووتی "هیوا دارم كه ئێمه كۆتاییه‌ك بۆ تیرۆریش دابنێین و سیسته‌مێكی دیموكراتی ڕاسته‌قینه دابمه‌زرێنین."
نه‌ریمان ده‌ربه‌ندی یه‌كێكه له‌و عێراقیانه‌ی كه به‌رده‌وام به‌درێژایی ٣٥ ساڵ حوكمی دیكتاتۆری حزبی به‌عس هاتوون بۆ نه‌مسا. ئه‌مان به‌شێكی بچووكن له‌و چوار ملیۆنه‌ عێراقیه‌ی كه له تاراوگه‌ن. زۆربه‌ی ئه‌م عێراقیه نه‌مساویانه له گراز، لینز و پایته‌خت ڤێنا ده‌ژین. هه‌رله‌وشوێنانه‌ش گرنگترین یانه‌و رێكخراو‌ه عێراقیه ده‌ربه‌ده‌ره‌كان جێگیر بووون.   نێزیكه‌ن هه‌موو پارته ئۆپۆزسیۆنهكانی پێشووی عێراق كوردستانین، هه‌روه‌ها پارته‌ زلهێزه‌كانی كورد ی ن ك و پ د ك كه زۆرینه‌ی هه‌وادارانیان هه‌یه، لێره‌ن. له ته‌نیشت ئه‌مانیشه‌وه پارته چكۆله چالاكه‌كانی تریش هه‌ن  هه‌ر وه‌ك پ س ك . زۆر له كورده‌كانی عێراق له تاراوگه‌ش چالاكی سیاسی ده‌نوێنن. خاڵی به‌رزی چالاكیه‌كانیان ئه‌و پرۆتێستانه‌ بوو كه پاش كیمیا بارانی هه‌له‌بجه‌ له‌لایه‌ن سوپای عێراقیه‌وه. له كاتی پرۆتێستدا له‌به‌رده‌م باڵوێزخانه‌ی عێراقی، جارێك له بینای باڵوێزخانه‌وه ته‌قه له خۆپیشانده‌ران كرا.

به‌ڵام هه‌موو كورده عێراقیه‌كانی نه‌مسا  له پارته سیاسیه‌كاندا رێكخراوه نین. زۆربه‌یان به‌شێوه‌یه‌كی‌تر له‌بواری كولتوریدا چالاكن. به‌م شێوه‌یه به‌رده‌وام كۆنسێرتی كوردی ده‌كرێت. هه‌موو ساڵێك ئاهه‌نگی نه‌ورۆز سازده‌كرێت. شانۆی كوردی لالیش  و پێشانگای كتێبی كوردی له نیسانی ٢٠٠٥ ته‌وژمێكی گرنگی دا به ژیانی كولتوری كوردانی ڤێنا. هه‌روه‌ها ڕێكخستنی ساڵانه‌ی ڕۆژی فلیمی كوردی له‌لایه‌ن كوردانی توركیاوه، به گه‌رمیه‌وه‌ له لایه‌ن كوردانی عێراقه‌وه له ئامێز ده‌گیرێت و نه‌مساویه‌كانیش بایه‌خی پێده‌ده‌ن.
پێكه‌وه له‌گه‌ڵ كوردانی توركیا، سوریا و ئێران هه‌روه‌ها دۆسته نه‌مساویه‌كان، كورده‌ عێراقیه‌كان چه‌ند هه‌فته‌یه‌ك به‌ر ئێستا كۆمه‌ڵه‌یه‌كی كوردی-نه‌مساویان پێكهێنا، كه ده‌خوازن له دواڕۆژدا پشتگیری له‌ ئاڵوگۆڕی كاری كولتوری، زانستی، ئابوری و سیاسی له نێوان نه‌مسا و كوردوستاندابكه‌ن. سه‌رۆكایه‌تی فه‌خری ئه‌م ئۆرگانه درایه ده‌ست موزیكه‌وانی به‌ناوبانگی نه‌مساوی ڤیلی ڕێسیتاریتس (ئۆستبان كورتی) له‌گه‌ڵ شیڤان په‌روه‌ر.

هه‌روه‌ها كۆمه‌نیسته ئاواره‌كانیش له نه‌مسا جێ‌په‌نجه‌یان دیاره. ژماره‌یه‌كی زۆر له ڕۆشنبیران له‌ده‌وری پارتی كۆمه‌نیستی عێراقی و پارتی كۆمه‌نیستی كوردی كۆ بوونه‌ته‌وه. پێكه‌وه له‌گه‌ڵ چه‌په‌كانی‌تری عێراقیه تاراو‌ییه‌كان ساڵه‌های ساڵ له ناو "بیت العراق" (ماڵی عێراق) چالاكی گرنگیان له تاراوگه به‌ ئه‌نجام گه‌یاندووه.  ئه‌مڕۆكه لۆكاڵێك به‌ڕێوه ده‌به‌ن. لێره ئاهه‌نگه‌ هاوبه‌شه‌‌كان سازده‌كه‌ن یاخود ئاهه‌نگی یادكردنه‌وه‌ی قوربانیانی كۆمه‌نیست به‌ده‌ست ڕژێمی به‌عس. له‌كاتی دیكتاتۆر سه‌دام حوسه‌یندا پارتی كۆمه‌نیستی عێراقی به‌رده‌وام له‌به‌رده‌م‌ باڵوێزخانه‌ی عێراقی خۆپیشاندانیان ده‌ره‌خساند، هه‌ندێكجار له‌گه‌ڵ گروپه ئۆپۆزیسیۆنه كورده‌كان و شیعه‌كاندا، زۆرجاریش به‌ته‌نها.

ئۆپۆزیسیۆنه شیعه ‌ئیسلامیه‌كانیش وورده‌وورده ڕێكخراوه‌یی خۆیان دامه‌زراند. ته‌نها نوێنه‌ری ئه‌نجومه‌نی باڵای شۆڕشی ئیسلامی و حزبی ده‌عوه، یان گروپێكی بچوك له ئه‌نساری موقته‌دا السه‌در پێكناهێنن به‌ڵكو هه‌روه‌ها مزگه‌وتێكی تایبه‌تی شیعه‌ی عێراقی كه به‌ناوی مزگه‌وتی (اهل البیت) له ناوچه‌ی هه‌ڤده‌هه‌مینی ڤێنا دایه. مزگه‌وته‌كه ئه‌مڕۆ وه‌ك شوێنی یه‌كتربینینی كۆمه‌ڵایه‌تی به‌كار ده‌برێت. هه‌موو ساڵێك له‌م مزگه‌وته‌دا یادی له‌ناوبردنی به‌رهه‌ڵستكاره گرنگه‌كانی شیعه ده‌كرێته‌وه وه‌ك موحه‌مه‌د باقر السه‌در.
له‌ته‌نیشت ئۆپۆزیسیۆنه شیعیه‌كان هه‌روه‌ها سائبه‌ی مه‌ندائیه‌كان، ئێزدی و عێراقیه مه‌سیحیه‌كان له‌گه‌ڵ پارته‌كانیاندا ڕێگه‌یان كه‌وته نه‌مسا. ئه‌مڕۆ دایره‌ی كڵێسای ئاشوریه‌كان له ڤێنا و لینز كاری ئاینی خۆیان ده‌كه‌ن.

به‌ڵام نه‌ك ته‌نها له سیاسه‌تی سه‌ر به‌ووڵاته‌كه‌یان له تاراوگه، به‌ڵكو عێراقیه‌كان ورده‌ورده له سیاسه‌تی نه‌مساویشدا چالاكیان نواندوه. یه‌كێك له‌وانه عومه‌ر الڕاوی یه كه له ئه‌نجومه‌نی پارتی سۆسیالیستی نه‌مساوی له شاری ڤێنا، كه له‌ هه‌مان كاتدا وه‌ك كارڕێكخه‌ری ئیندیماجكردنی باوه‌ڕی هاوبه‌شی موسوڵمانان له كاردایه. له ناو عێراقیه ئاواره‌كاندا ئه‌م و كۆمه‌ڵه‌ی موسوڵمانی هه‌ندێك ڕاو بۆچونی جیاوازیان له‌سه‌ره. "ئه‌و و كۆمه‌ڵه‌ی موسوڵمانی له‌ كاتی ڕژێمی به‌عسدا قه‌ت خۆیان له‌سه‌دام به‌دور نه‌گرتوه و ته‌نانه‌ت تا ئێستاش له‌ به‌های ئه‌م كاره‌یان كه‌م ده‌كه‌نه‌وه." له‌سه‌ر ڕونكردنه‌وه‌ی عه‌لی ئه‌ل زاهید، دامه‌زرێنه‌ری یانه‌ی هاوڕێیه‌تی نه‌مساوی-عێراقی (عێراقنا) ده‌رباره‌ی سیاسه‌تمه‌داری پارتی سۆسیالیستی. هه‌روه‌ها سیاسه‌تكاری كورد له پارتی سۆسیالیستی نه‌مساوی له ئه‌نجومه‌نی ناوچه‌ی سێیه‌می ڤێنا كه كار ڕێكخه‌ری ئیندیماجكردن ده‌كات عه‌زیز میران به‌ڕه‌خنه‌وه ده‌ڵێت " به‌داخه‌وه پارته‌كانی نه‌مسا ته‌نها بۆ ده‌نگی مزگه‌وته‌كان هه‌وڵیان دا و كه‌م ته‌رخه‌می گروپه‌كانی‌تر بوون."

ته‌نانه‌ت له نێو ئیمانداره‌ عێراقیه‌كانی ڤێنا دا خۆدوورخستنه‌وه‌یه‌كی به‌رچاو هه‌ست پێده‌كرێت له‌گه‌ڵ كۆمه‌ڵه ئیسلامیه ئاینیه‌كانی كه‌ به‌ڕه‌سمی ناسراون. نماینده‌ی شیعه‌كان زۆرجار ڕه‌خنه له تاكه ‌خۆده‌رخستنی سونیه‌كانی كۆمه‌ڵه‌ی هاوئاینی ئیسلامی له نه‌مسا ده‌گرێت، كه‌ ئه‌مه‌ش له هه‌ڵبژاردنی وانه‌ی ئاینی له قوتابخانه‌كانی نه‌مسادا ڕه‌نگده‌داته‌وه. یه‌كێك له‌م مامۆستای ئاینانه موجاهید الجبوری‌یه، له ته‌نیشت كاری مامۆستایی ئاینیه‌كه‌یه‌وه له سانكت پوێلتن نماینده‌ی سونیه‌كانه "به‌ره‌ی ئیئتیلاف" له‌ نه‌مسا.

به‌شێوه‌یه‌كی سه‌ره‌كی پرسیاری نزیكایه‌تی له ڕژێمی ڕوخاوی به‌عس بابه‌تی ناوه‌نده له گرفته‌كانی نێوان عێراقیه نه‌مساویه‌كاندا. له‌كاتێكدا هاورێ نه‌مساویه‌كانی سه‌دام حسێن له ئه‌نجومه‌نی (عێراق – نه‌مسادا) كه له‌لایه‌ن پارتی سه‌ربه‌ستی- پارێزه‌ر شتادله‌ر سه‌رپه‌رشتی ده‌كرا، پاش ڕوخانی ڕژێم هه‌موو چالاكیه‌كانی خۆی ڕاگرت، ئێساتا عێراقیه‌ ئه‌تباعه‌كانی سه‌دام حسێن له "یانه‌ی كولتور"  له شتۆل گاسه‌ی ناوچه‌ی هه‌فته‌می ڤێنا خۆیان ڕێكده‌خه‌نه‌وه. له كاتی ده‌سته‌ڵاتی سه‌دام حسێندا له‌ژێرناوێكی‌تردا "كۆمه‌ڵه‌ی عێراقی" به‌ڕه‌سمی ده‌رده‌كه‌وتن و هه‌ندكیشیان به‌شداری پرۆتێستی دژ به‌جه‌نگی عێراق یان ده‌كرد. وه‌ك یانه ئه‌م "كۆمه‌ڵی عێراقی"یانه به‌ته‌واوی پشت به‌ست بوون به باڵوێزخانه‌ی عێراقه‌وه، كه‌ئێستا له‌ده‌ستیان چووه. له‌گه‌ڵ ئه‌مه‌شدا ئه‌نساره‌‌كانی سه‌دام حسێن تا ئه‌مڕۆ به‌رده‌وام چالاكن و پاڵپشتیشیان له‌لایه‌ن هه‌ندێك گروپی نه‌مساوی دژبه ئه‌مێركا وه لێده‌كرێت. به‌م شێوه‌یه له ساڵی ٢٠٠٣ وه "ڕێكخه‌ری دژه‌ئیمپریالیست" AIK به به‌ڕێوه‌بردنی (ویلهێم "ویلی" لانگتاله‌ر) كه‌مپانیایه‌كی ته‌به‌روعی به‌ڕێوه‌ده‌چێت كه "١٠ ئۆیرۆ بۆ به‌ره‌نگاره عێراقیه‌كان" كۆده‌كرێته‌وه. له‌كاتێكی نزیكدا ده‌بێت حاج عه‌لی و جابر الكوبه‌یسی له ئاهه‌نگسازیه‌كانی AIK نوێنه‌رایه‌تی بكه‌ن. له‌گه‌ڵ ئه‌ماندا نوێنه‌ری یه‌كێتی ئه‌وروپی كه‌ یه‌كێكی لیبراله به‌ناوی كارین ڕێستاریتس و چالاككاری ناسراوی "فۆرومی كۆمه‌ڵایه‌تی نه‌مساوی" لیۆ گابریل ئاماده‌ده‌بن، به‌پێ‌ی نوسراوی كچه ڕۆژنامه‌نوس لیڤیا كلینگل كه له گه‌وره‌ترین ڕۆژنامه‌ی نه‌مساوی "كوریر" كارده‌كات. پاش خۆهه‌ڵقورتاندنی عێراقیه‌كان تواندرا ئه‌م ئاهه‌نگه‌ی AIK به‌و شێوه‌یه‌ی نه‌خشه‌ی بۆ دانرابوو له‌بار بچێت.
ئه‌و شوێنه‌ی كه پارتی كۆمۆنیستی نه‌مساوی به كرێ به‌م گروپه‌ی داوه له شه‌قامی گووس ڕاسته‌وخۆ له‌ پشت كڵێسای كارل له ڤێنا دایه وAIK له‌گه‌ڵ "مه‌ڵبه‌ندی كولتوری نه‌مساوی-عه‌ره‌بی"، كه هه‌روه‌ها به‌ره‌ی شه‌عبی ڕزگاركردنی فه‌له‌ستین له‌ ‌ژێر ڕووپۆشی ئۆرگانی نه‌مساوی "یانه‌ی عه‌ره‌بی فه‌له‌ستین" ناونووسكراوه. له ته‌نیشت چالاكی كولتوری هه‌روه‌ها له‌وێ ئاهه‌نگی سیاسی بۆ "ڕۆژی زه‌وی" فه‌له‌ستینیه‌كان ده‌كرێت، یاخود ئاهه‌نگی هاوكاری بۆعێراقیه "به‌ره‌نگاره‌كان". بۆ ١٨ مارت AIK ، بنكه‌ی ترۆتسكیه‌كان و "ته‌وژمی كۆمۆنیستی"، كه به‌هۆی باوه‌رێ ستالینیان له ناو پارتی كۆمۆنیستی نه‌‌مساویدا به‌دوورخراونه‌ته‌وه. بریاردراوه كه خۆپیشاندانێك بكه‌ن له‌ژێر ناوی "ئێمه نامانه‌وێت شه‌ریكه‌به‌شی تاوانه‌كانی ئه‌مه‌ریكا بین!". یه‌كێك له‌خاڵه‌كانیان ده‌یانه‌وێت بۆ "پاڵپشتی له به‌ره‌نگاره فه‌له‌ستینیه‌كان، عێراقیه‌كان و ئه‌فگانیه‌كان" بانگهێشت بكه‌ن.عێراق له‌م كاته‌دا به‌م هاوكاریه‌ی نه‌مساویه‌كان "دژه ئیمپریالیسته‌كان" و عه‌ره‌به ناسیۆنالیسته‌كان رۆڵێكی مه‌ڵبه‌ندی ده‌بینێت له ناو مه‌یدانی جه‌نگ دژ به "ئیمپریالیزمی ئه‌مریكی". به‌تایبه‌ت له‌لایه‌ن AIK له‌م ماوه‌ كورته‌ی رابردوودا جارێكی‌تر به هۆبه‌ندی پرۆتێست دژ به كاریكاتێره‌كانی موحه‌مه‌د له دانیمارك، هاوپه‌یمانیه‌تیان له‌گه‌ڵ ئیسلامیه توندڕه‌وه‌كاندا دروستكرد.
 به‌ڵام ئۆپۆزیسیۆنی ڕژێمی به‌باچوو و هه‌روه‌ها  ئه‌و گروپه تیرۆریستیانه‌ی حاڵی حازر له‌م مانگانه‌ی پێشوودا خۆیان به‌ته‌واوه‌تی ڕێكخستوه‌ته‌وه. له یانه‌ی دۆستایه‌تی نه‌مساوی-عێراقیه‌كان (عراقنا) دا هه‌موو پارته سیاسیه‌ كورده‌كان تا كۆمۆنیسته‌كان و پارته شیعه‌‌كانیش له‌یه‌ك پلاتفۆرمدا له‌گه‌ڵ یه‌ك خڕبونه‌ته‌وه تاكو به‌‌لایه‌نی كه‌مه‌وه له‌سه‌ر یه‌ك بناغه‌ی بچوك بتوانن بۆ عێراقێكی دیموكراتی و دژی تیرۆر و به‌‌عسیایه‌تی ده‌نگیان وه‌ده‌رخه‌ن. عراقنا ده‌یه‌وێت ببێته یه‌ك وته‌بێژی هاوبه‌شی هه‌موان، بۆ ئه‌وانه‌ی كه گرنگی به عێراقێكی دیموكراتی ده‌ده‌ن و له چه‌ند مانگێكی كه‌می پاش دامه‌زراندنی چه‌ند سه‌د ئه‌ندامێكی له‌ده‌وری خۆی كۆكردوه‌ته‌وه. له‌لایه‌كی‌تره‌‌وه یه‌كێتیه‌كی نه‌مساوی-عێراقی بۆ گه‌شه‌پێدان (AIAD) پێكهێندرا، كه له‌ كانونی دوه‌مدا كۆنفرانسێكی گه‌وره له‌ژێر ناوی "كۆنفرانس دژ به توندڕه‌وی و تیرۆر" ڕێكخست.
ئه‌م دامه‌زراوه‌ عێراقیانه‌ش پاڵپشتیان له‌لایه‌ن دامه‌زراوه نه‌مساویه‌كانه‌وه لێده‌كرێت. لقی نه‌مسای ئۆرگانی ئه‌ڵمانی-نه‌مساوی دامه‌زراوه نا حكومیه‌كان (وادی)، كه له كوردستانی عێراق  به‌تایبه‌تی پڕۆژه‌ی ژنان پاڵپشت ده‌كات، له ڤێنا چه‌نده‌ها ساڵه له‌گه‌ڵ ئۆپۆزیسیۆنی پێشوو كارده‌كات. ئه‌م هاوكاریه ئه‌نجامی باشی هه‌یه: ئێستا هه‌ندێكجار وتووێژ له‌ نێوان نوێنه‌ری پارته‌ سیاسیه‌ عێراقیه‌كاندا ته‌نانه‌ت له زانكۆی ڤێنا ده‌كرێت. یانه عێراقیه بچوكه‌كانیش، وه‌ك ئه‌كادیمیه عێراقیه‌كان، گۆڤاری عالم الغد یان یه‌كێتی‌ ژنانی عێراقی زیاتر له‌گه‌ڵ یانه‌ نوێكاندا تێكه‌ڵ ده‌بن. تاكه عێراقیه‌كانی تاراوگه بۆ ماوه‌یه‌ك ده‌چێت ده‌توانن له ڕۆژنامه نه‌مساویه‌كان یاخود ته‌نانه‌ت له ته‌له‌فزیۆنیشدا قسه‌بكه‌ن.

ڕابردوو هه‌میشه له‌به‌رده‌مدایه و به‌رۆكی كه‌س به‌رنادات. ئێستانوكێ له نه‌شوه‌ی ڕوخانی سه‌دام حسێن هیچ هه‌ست پێناكرێت. ئه‌و ژماره كه‌مه‌ عێراقیه‌ی له‌ تاراوگه‌وه چونه‌ته‌وه عێراق، ناتوانن ته‌نها شتی باش له سه‌ر ووڵاته‌كه‌ كۆنه‌كه‌یان باس بكه‌ن. زۆریان هه‌ست به‌وه‌ ده‌كه‌ن نه‌خوازراون و لۆمه‌ی ئه‌وه‌یان لێده‌كرێت كه كاتێكی خۆشیان له‌ ئه‌وروپا بردوه‌ته‌سه‌ر و ئێستاش وه‌ك ئه‌وروپیه‌كی ده‌وڵه‌مه‌ند گه‌ڕاونه‌ته‌وه. به‌ڵام ڕاستیه‌كه‌ی ئه‌وه‌یه كه ژماره‌یه‌كی كه‌م له عێراقیه‌كانی تاراوگه خۆیان ده‌وڵه‌مه‌ند كردوه. زۆربه‌یان چه‌نده‌ها ساڵ له كه‌مپی په‌ناهه‌نده‌یدا بایان ده‌خوارد تا له ‌كۆتایدا بتوانن كارێكی ته‌واو ناشایسته‌یان به ده‌ست بێت. گه‌ر ئه‌كادیمیه‌كی عێراقی له ئه‌وروپا بیتوانیایه ببێته سایه‌ق ته‌كسی ئه‌وا ده‌با خۆی به‌به‌ختدار بناسایه. زۆریان ئه‌مه‌شیان پێنه‌ده‌كرا. ته‌نها كه‌مێك له‌و عێراقیه موئه‌هیله به‌رزانه‌ی كه‌له‌تاراوگه‌ن هه‌ست ده‌كه‌ن كه له‌عێراقی نوێ جێگه‌یان ده‌بێته‌وه. ئه‌و عێراقه‌ی كه چه‌ند ده‌ساڵێك له‌مه‌وبه‌ر به‌جێیان هێشتووه ، نه‌ماوه. تیرۆر، دوارۆژی نائاسایشی ووڵات و ترسی ئه‌وه‌ی كه سه‌رله‌نوێ ببیته‌وه به په‌ناهه‌نده، گه‌ر شوێنه ئارامه‌كه‌ی ئه‌وروپای له‌ده‌ست بچێت، ئه‌وا گه‌ڕانه‌وه له تاراوگه كارێكی ئاسان نی‌یه. بۆ سه‌ر ئه‌مانه‌ش ئه‌وه دێته‌ پێشه‌وه كه زۆر له عێراقیه‌كان ژنی نه‌مساویان هێناوه، كه منداڵه‌كانیان له ئه‌وروپا گه‌وره بوون و وه‌ك نیوه تێكه‌ڵه زۆر به‌ زه‌حمه‌ت له‌ناو كۆمه‌ڵگه‌ی عێراقی‌دا خۆیان ده‌گونچێنن. تا ئه‌و كاته‌ی له سلێمانی، به‌غدا یان هه‌ولێر دیسكۆ نه‌بێت، سینه‌ما، كۆنسێرتی ڕۆكی‌پانك یان شوێن مه‌له نه‌بێت، ئه‌وا عێراقی نوێ شوێنێكی ڕاكێشه‌ره نی‌یه بۆ ئه‌و لاوه تازه پێگه‌یشتوانه‌ی ئه‌وروپا.

بۆ دایك و باوكانیان هه‌ندێك جار ئه‌و یادگاریه كۆنانه‌ی عێراقه ماوه‌ته‌وه، كه ده‌بێته ڕێگر له‌ گه‌ڕانه‌وه‌یان. ئه‌و كاته‌ی زۆربه‌ی ئۆپۆزیسیۆنه‌كان كه پاش ٢٠٠٣  باڵوێزخانه‌كه‌یان خسته‌وه ژێر ده‌ستی خۆیان، كازم ته‌لعه‌ی چه‌پبیرو نوسه‌ری عێراقی له "یانه‌ی عێراق"كه قاوه‌خانه‌یه‌‌كی عێراقی و مه‌ڵبه‌ندێكی كولتورییه له ڤێنا-مایدلینگ بۆی باسكردم و به دودڵیه‌وه ووتی: "له باڵوێزخانه هێشتا زۆر هه‌ن، كه بۆ ڕژێمی كۆن كاریان ده‌كرد و ئێستاش واده‌كه‌ن كه هیچ ڕووی‌نه‌دابێت. من دوو برا و زۆر له‌هاوڕێكانم له ده‌ست‌داوه. ناتوانم ئه‌مه‌م له‌بیر بچێته‌وه. ئه‌گه‌ر بچمه باڵوێزخانه‌وه ئه‌وا سێبه‌ری ڕابڕدوو دوام ده‌كه‌وێت." 

پاش ئازادكردنیش كازیم ته‌لعه نه‌گه‌ڕاوه‌ته‌وه بۆ شاره‌كه‌ی‌خۆی به‌غدا . زۆر ده‌ترسێت كه شاره‌كه‌ی ببنێته‌وه، به‌و شێوه‌یه‌ی ئه‌مڕۆ پاش ده‌سته‌ڵاتی تیرۆری سه‌دام حسێن و سێ جه‌نگ. به‌غداده‌كه‌ی نه‌ماوه، هه‌ربه‌هامان شێوه ‌ی به‌غدا ،به‌سره یان كه‌ركوك و زۆر شاری‌تر.

ماڵپه‌ڕ بۆ زیاتر زانیاری:
یانه‌ی دۆستایه‌تی نه‌مساوی-عێراقی عێراقنا:    www.iraquna.at 

یه‌كێتی نه‌مساوی-عێراقی بۆ په‌ره‌پێدان:    www.aiad.at
بیت العراق:    http://members.chello.at/iraqihouse/index.htm
كۆمه‌ڵگای نه‌مساوی- كوردی:    www.ok-gesellschaft.at
وادی:     www.wadinet.at
عالم الغد:     www.freemediawatch.org
ڕۆژی فلیمی كوردی:     : www.sercavan.at

